
18. august 2021                                         UKA2021/95  
 
Inatsisartut suleriaasianni § 33 naapertorlugu matumuuna siunnersuummik aalajangiiffigi-
sassamik imaattumik Inatsisartunut saqqummiussaqarpunga: 
 
Naalakkersuisut Kommune Qeqertalimmi aamma Avannaata Kommuniani campusimik 
pilersitsinissaq siunertaralugu suliniutit suut aallartinneqassanersut misissueqqullugit 
peqquneqarnissaannik Inatsisartut aalajangiiffigisassatut siunnersuut. Misissuinermi 
ilaatigut qulaajarneqassapput, Aasianni GUX-ip pitsaassusaanut aammalu tiguneqarnissa-
mut toqqammavigisat allannguutaanngitsumik, Ilulissani GUX-imik pilersitsinissamut 
suliniutit pisariaqartut. Misissuineq juli 2022 naatinnagu saqqummiunneqassaaq. 
(Inatsisartunut ilaasortaq Doris Jakobsen Jensen, Siumut) 
 
Tunngavilersuutit: 
Aallaqqaammulli politikkerineqarpoq kommunit tamarmik campussitaassasut. Maannakkuu-
gallartoq Kommune Kujalleq, Kommuneqarfik Sermersooq aamma Qeqqata Kommunia cam-
pusseqarput, Kommune Qeqertalik aamma Avannaata Kommunia suli peqalinngitsut. 
 
Kommunit campusseqartut GUX-mik ilinniartitaanermik aammalu inuussutissarsiornikkut 
ilinniarfimmik peqarput. Inuusuttut taamaasillutik GUX-mi imaluunniit inuussutissarsiornik-
kut ilinniarnermi kommunerisaminni ilinniagaqarsinnaallutik. 
 
Politikkikkut anguniagaavoq Kommune Qeqertalik aamma Avannaata Kommunia, kommunit 
allat assigalugit, campussitaassasut. 
 
Pingaartutut isigaara Avannaata Kommuniata kommunerujussuit allat assigalugit campus-
seqalernissaa, tassami ilinniartut amerlasuut avannaaneersuupput aammalu Ilulissanin-
ngaanneerlutik. Ullumikkut Ilulissani Isumaginnittunngorniat Ilinniarfeqarput. Avannaata 
Kommuniani GUX-imik ilinniartitaanermik aallartitsisoqassappat, taava kommuni nammine-
risaminik campusseqalissagaluarpoq. 
 
Nuannaarutigalugu maluginiarpara Ilinniartitaanermut, Kultureqarnermut, Timersornermut 
Ilageeqarnermullu Naalakkersuisup Kommune Qeqertalimmi nipilersornermut kulturimullu 
ilinniarfimmik ineriartortitserusuttoq. Allaat Sermitsiami kulturimut illorsuarmik pilersitsi-
nissamut pilersaarutini saqqummiunikuullugit. Tamanna ajunngilluinnarpoq pissusissami-
soorlunilu. 
 
Ilinniartitaanermut, Kultureqarnermut, Timersornermut Ilageeqarnermullu Naalakkersuisup 
ilanngullugu erseqqissaatigaa, Ilulissani GUX-imik ilinniartitaanermik aallartitsisoqarnissaa 
kissaatiginagu, tassani Aasianni GU-mi ilinniartut ikileriangaatsiarnissaat aarleqqutigineqar-
mat. 

Erseqqissaatigissavara aalajangiiffigisassatut siunnersuuteqarninni Aasianni GUX-mi ingerla-
tanik annikillisaasoqarnissaa, imaluunniit arlaatigut ajoqutaasinnaasunik kinguneqarnissaa, 
siunertarinnginnakku. Taamaattumik neriuutigaara misissuinermi soorlu assersuutigalugu 
inuusuttut amerlanerusut ilinnialernissaannut iliuuserineqarsinnaanersut qulaajarneqassa-
soq, taamaattumik Ilulissani GUX-imik pilersitsinissaq Aasianni GUX-ip pitsaassusaanik ajor-
seriartitsisussaanani. Isumaga malillugu Ilulissani GUX-imik ilinniartitaaneq pilersinneqarlu-
arsinnaavoq, taavalu Aasianni GUX-imik ilinniartitaanermi timersorneq assersuutigalugu aal-
laavigineqarluarsinnaalluni. 
 
Taamatut oqaaseqarlunga siunnersuutigaara Kommune Qeqertalimmi aamma Avannaata 
Kommuniani campussimik pilersitsinissamut suliniutit suut pisariaqartitsinneqarnersut qulaa-
jaaffigineqassasoq, taamaasillutik kommunit tamarmik campusseqalertinneqarlutik. 
 
Siunnersuutip aningaasatigut allaffissornikkullu pisortanut sunniutai 
Naatsorsuutigineqarpoq siunnersuutip kingunerisaanik A/C-fuldmægtigimik ukioq ataaseq 

sinnernagu sulisoqartitsisoqassasoq, 500.000 kr.-it nalingannut. 

Siunnersuutip aningaasatigut allaffissornikkullu namminersortunut sunniutai 
Soqanngilaq. 
 
Siunnersuutip aningaasatigut allaffissornikkullu innuttaasunut sunniutai 
Soqanngilaq. 
 


